
რეზონანსი
ხუხაშვილი: ოპოზიციის გაერთიანება შეუძლებელია (რეზონანსი) 

ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილი „რეზონანსთან“ ბოლო დროის აქტუალურ თემებზე საუბრობს და აცხადებს, რომ აფგან მუხთარლის საქმე ქვეყნის იმიჯზე აუცილებლად იმოქმედებს და ევროკავშირის გზაზე ეს საკითხი უსათუოდ დაგვხვდება წინ. მისი თქმით, შეუძლებელია საქმეში ხელისუფლების ჩარევის გარეშე მოეხერხებინა ვინმეს ჟურნალისტის გატაცება და ქვეყნიდან გაყვანა. 

„ძნელად წარმოსადგენია, დღისით მზისით ასე გაიტაცო ადამიანი ქალაქის ცენტრიდან, მერე ატარო მთელი ქვეყნის მასშტაბით, საზღვარზე თვალი დაახუჭინო ყველას - მესაზღვრეებს, მებაჟეებს და ასე მარტივად აღმოჩნდეს სხვა ქვეყანაში.

აზერბიჯანელი ჟურნალისტი პირდაპირ პირველ პირს ადებს ხელს. ადამიანი დღეს ზის ციხეში და შესაბამისად, ამ განცხადებისთვის მისი გამტყუნება, რომ საქართველოს ინტერესებზე არ ფიქრობს, ძალიან სასაცილოა. მას სრული უფლება აქვს, რომ ასეთი განცხადებები გააკეთოს. საერთოდ რატომ უნდა ზრუნავდეს საქართველოზე, არ მესმის“, - აცხადებს ხუხაშვილი. 

რესპონდენტი ოპოზიციის გაერთიანების საკითხზეც ამახვილებს ყურადღებას და ფიქრობს, რომ პრაქტიკაში ამ იდეის განხორციელება შეუძლებელია, რადგან „ნაციონალური მოძრაობისა“ და „ევროპული საქართველოს“ ერთმანეთთან თანამშრომლობა წარმოუდგენელია. გია ხუხაშვილის აზრით, ასევე წარმოუდგენელია პარტიების გიორგი მარგველაშვილის გარშემო გაერთიანება და თუკი ეს მაინც მოხდება, წარმატებაზე საუბარი ალოგიკურია, რადგან ოპოზიციის დიდი ნაწილის რეიტინგი ნულის ტოლია. 

„აქედან გამომდინარე, ვერ ვხედავ პარტიას, რომელმაც შეიძლება, დამატებით რამე შესძინოს მარგველაშვილს.

მარგველაშვილის ერთადერთი შანსი იყო ზეპარტიულ ფიგურად დარჩენა. არაპარტიულ კანდიდატად თამაშში შესვლა, ვფიქრობ, უკვე დაგვიანებულია და ამ მიმართულებითაც კი ძალიან ბუნდოვანია მისი მომავალი“, - აღნიშნავს ხუხაშვილი და დასძენს, რომ გიორგი მარგველაშვილისთვის მეორე ვადით კენჭისყრა ტვირთი იქნება, რომელსაც პოლიტიკური რეალობიდან გამომდინარე, მხოლოდ იძულებით დასთანხმდება. 

გია ხუხაშვილი თბილისის მერის, კახა კალაძის საქმიანობის შეფასებას ნაადრევად მიიჩნევს. ამბობს, რომ ამ ასი დღის განმავლობაში მერს განსაკუთრებული ეფექტურობა არ გამოუჩენია. 
რუსული გავლენა ქართულ მართლმსაჯულებაში (რეზონანსი) 
ავტ.: თიკო ოსმანოვა

"საქართველოს სასამართლო სისტემაზე აშკარაა რუსული გავლენა", - ამის შესახებ ამერიკული კვლევითი ინსტიტუტის, "ჰერითიჯ ფაუნდეიშენის" კვლევაშია ნათქვამი. თუმცა კონკრეტულად რაში ხედავენ ქართულ მართლმსაჯულებაში ჩრდილოელი მეზობლის გავლენას, დაზუსტებული არ არის.

ანგარიშში ასევე საუბარია სამოქალაქო მოსამართლეთა დაბალ კომპეტენციასა და მათი გადაწყვეტილებების გამჭვირვალობის ლოგიკაზე.

აღნიშნული ორგანიზაციის კვლევის პრეზენტაცია გუშინ იუსტიციის საბჭოს სხდომაზე გაიმართა. კვლევაში ქართული მართლმსაჯულების დამოუკიდებლობაზე იყო საუბარი. საქართველოს იუსტიციის უმაღლესი საბჭოს მდივანი გიორგი მიქაუტაძე აღნიშნავს, რომ, კვლევის მიხედვით, საქართველოს გარდა, ბევრი წამყვანი ქვეყნის პოზიციებიც არის გაუარესებული.

"იყო საუბარი, რომ რამდენიმე პუნქტით გაუარესდა კონკრეტული მიმართულებები, რასთან დაკავშირებითაც საზოგადოებას მინდა ვაცნობო, რომ ასევე გაუარესებულია რამდენიმე საფეხურით ისეთი წამყვანი ევროპული ქვეყნების პოზიციები, როგორებიცაა გერმანია, ფინეთი და არა მარტო ევროპული, აგრეთვე აშშ-ისა და კანადის პოზიციებიც კი ჩამოქვეითებულია.

რა თქმა უნდა, იუსტიციის უმაღლესი საბჭო ძალიან დიდი ყურადღებით შეისწავლის თითოეულ იმ კომპონენტს, რომელშიც გაუარესებაა," - განაცხადა მიქაუტაძემ.

კონკრეტულად რას გულისხმობს ორგანიზაცია რუსულ გავლენებზე, ეს საკითხი იუსტიციის საბჭოს არამოსამართლე წევრ ანა დოლიძისთვის გაუგებარი დარჩა.

ანა დოლიძე ასევე აცხადებს, რომ პრეზენტაციაზე ანგრიშის დადებით კონტექსტში წარმოჩენის მცდელობა იყო, თუმცა, დოკუმენტში ხაზგასმულია ორი ძირითადი საკითხი კომპეტენცია და გამჭვირვალობა, რომელზეც მსჯელობა აუცილებლად უნდა გაგრძელდეს. 

იმას, რომ საქართველოში რუსული გავლენა მზარდია, ფაქტად მიიჩნევს იურისტი ლევან ალაფიშვილი. თუმცა, ქართულ მართლმსაჯულებაში რუსულ გავლენაზე საუბარი არასწორად ეჩვენება. – „კონკრეტულად სასამართლო რა შუაშია, ვერ გავიგე“, - აცხადებს ალაფიშვილი. 

სტატიაში მოყვანილია იურისტ ამირან გიგუაშვილის მოსაზრებაც, რომელიც სასამართლოს რეფორმირების აუცილებლობაზე ამახვილებს ყურადღებას და ამბობს, რომ  საქმეების გადატვირთულობა წარმოშობს კომპეტენციის ნაკლებობას. 

"სულგუნიდან" ვარშავაში  - უკრაინიდან გაძევებული სააკაშვილი თავის მომხრეებს სიმშვიდისკენ მოუწოდებს (რეზონანსი) 
ავტ.: ნინო ქეთელაური

საქართველოს მესამე პრეზიდენტი მიხეილ სააკაშვილი პოლონეთშია. გუშინ შუადღისას იგი კიევის ერთ-ერთ რესტორანში სადილობისას დააკავეს და რეადმისიით პოლონეთში გაამგზავრეს - იმ ქვეყანაში, საიდანაც იგი უკრაინაში შევიდა.

ქართველი პოლიტოლოგების აზრით, სავარაუდოდ, "ქვეყნიდან გაძევებულის" სტატუსს სააკაშვილი კარგად გამოიყენებს და უკრაიანში გარკვეული პროცესების მართვას ამჯერად ვარშავიდან გააგრძელებს. მეტიც, შესაძლოა, მას პოლონეთმა მოქალაქეობაც კი მისცეს, ამით კი მისი საქართველოში ექსტრადირების საკითხი დროებით მაინც დაიხურება.

პოლიტოლოგი რამაზ საყვარელიძე ამბობს, რომ ამ გადაწყვეტილებით სააკაშვილის უკრაინიდან საქართველოში ექსტრადირების საკითხი დაიხურა და, სავარუდოდ, მას პოლონეთი მოქალაქეობას მიანიჭებს.

ვახტანგ ძაბირაძე კი ვარაუდობს, რომ სააკაშვილი უკრაინაში დაბრუნებას აღარ შეეცდება, რადგან ამ შემთხვევაში მას უკვე დაპატიმრება ემუქრება. ამის მიუხედავად, რესპონდნეტი ფიქრობს, რომ მიხეილ სააკაშვილის უკრაინიდან გაძევებას გარკვეული აქციები მაინც მოჰყვება, რომელიც სავარაუდოდ მასშტაბური არ იქნება. 
ბიძინა ივანიშვილს "ქართუ ბანკი" აღარ აინტერესებს!  - "ჩათვალა, რომ, ამ ეტაპზე, ბანკმა დაკარგა აქტუალობა, თავისი მისია ამოწურა" (რეზონანსი) 
ავტ.: მარი ჩიტაია

გამოცემის ცნობით, ფინანსისტების უმეტესობა ფიქრობს, რომ ბიძინა ივანიშვილი "ქართუ ბანკის" საჭიროებას ვეღარ ხედავს, რადგან მან თავისი მისია ამოწურა. ჯერჯერობით ეს მხოლოდ ვარაუდია, რეალური მიზეზი, თუ რატომ უერთებს ივანიშვილი "ქართუ ბანკს" "ლიბერთის", ოფიციალურად უცნობია. ამ ეტაპზე არც საბოლოო გადაწყვეტილებაა მიღებული.

გია ხუხაშვილი "ბიზნეს-რეზონანსთან" საუბრისას განმარტავს, რომ ივანიშვილისთვის "ქართუ ბანკმა" შესაძლოა, აქტუალობა დაკარგა და როგორც ბიზნესი, მისთვის საინტერესო უკვე აღარ არის. – „მისი უფლებაა, მისი გადაწყვეტილება და ამაში ვერაფერს განსაკუთრებულს ვერ ვხედავ" - აცხადებს ხუხაშვილი. 

არასაბანკო ფინანსურ დაწესებულებათა ასოციაციის დამფუძნებელი, ფინანსისტი ირაკლი ბერძენაძე ფიქრობს, რომ დღესდღეობით საბანკო ბაზარზე არსებული ვითარება მილიარდელისთვის, სავარაუდოდ, მისაღები არ არის.

გარდა ამისა, როგორც ბერძენაძე განმარტავს, "ქართუ ბანკი" საქართველოში ერთადერთია, რომელსაც აქვს კარგი რეპუტაცია და არ მიუღია მონაწილეობა მოსახლეობის "გაღარიბებაში".

„ვინმე გამოესახლებინა, სხვისი უძრავი ქონება მიეთვისებინა, არ გამიგია და არც მსმენია. ივანიშვილი, უბრალოდ, გამოდის ამ სფეროდან და საბანკო სექტორში აღარ დარჩება", - განმარტავს ბერძენაძე და დასძენს, რომ "ქართუს" აქტივების შეძენის შემდეგ (თუ ეს ინფორმაცია დადასტურდება), "ლიბერთი ბანკს" მნიშვნელოვნად გაეზრდება აქტივები და მას შეეძლება ახალ სეგმენტზე გადასვლა. 

„ეკონომიკური კვლევების ინსტიტუტის“ დირექტორი ლაშა გოცირიძე კი ფიქრობს, რომ მოსალოდნელ გარიგებას შესაძლოა, სარჩულად ედოს გარკვეული ეკონომიკური და პოლიტიკური საფუძველი.

„მყიდველის ინტერესი შეიძლება იყოს ის, რომ უფრო ძლიერი და კონსოლიდირებული ბანკი გახდეს, ეს არის წმინდა პოლიტიკური და ეკონომიკური პოზიცია. პოლიტიკური შეფასებისგან შორს ვარ, მაგრამ თუ ვსაუბრობთ ეკონომიკურ ინტერესებზე, ცხადია, ნებისმიერი ბიზნესი, თუ მისი გაყიდვით მოგებას იღებს მეპატრონე, სავსებით ნორმალური მოვლენაა.

ის თანხა, რასაც "ქართუ ბანკი" ამ გარიგების შედეგად აიღებს, იქნება საკმაოდ მიმზიდველი, რის გამოც ოლიგარქმა ეს გადაწყვეტილება მიიღო", - აღნიშნა გოცირიძემ.
"ინვესტიციებიდან მოსახლეობა ვერანაირ სარგებელს ვერ ხედავს  - "სოსო სიმონიშვილი: "ფულის დახარჯვა ისეთ საქმეში, როგორიც ქვეყანას სარგებელს მოუტანს, საბანკო სექტორს არ აწყობს" (რეზონანსი) 
ავტ.: მარი ჩიტაია

ინტერვიუ ეკონომიკის ექსპერტ სოსო სიმონიშვილთან 

ეკონომიკის ექსპერტ სოსო სიმონიშვილს მიაჩნია, რომ სახელმწიფომ უნდა აიღოს უცხოური კრედიტები და ქვეყნის შიგნით წარმოება თვითონვე დააფინანსოს, რადგან საკუთრივ უცხოური ინვესტიციებიდან ქვეყნის მოსახლეობა სარგებელს რეალურად ვერ იღებს.

„მაგალითისთვის, "თელასი" რომ ავიღოთ, რამდენადაც ვიცი, კომპანიამ 350-მილიონიანი ინვესტიცია განახორციელა. "თელასის" საქმიანობიდან 7-8 წელიწადში ფინანსური რესურსი შემოტანა-გატანის ბალანსი უარყოფითად შეიცვალა და აღმოჩნდა, რომ მეტი აქვს გატანილი, ვიდრე შემოტანილი. შემდეგ ეს გეომეტრიული პროგრესიით იზრდება. უცხოურ კომპანიებს გააქვთ და გააქვთ თანხები, ჩვენი მოსახლეობა ვერ ხედავს ვერანაირ სარგებელს. იგივე შემიძლია ვთქვა წყლის კომპანიებსა და გაზის გამანაწილებელ კომპანიებზე.

ახლა ისეთ რეალობაში ვართ, რომ ჩვენ წინ რამდენიმემეტრიანი ნაპრალია. შეიძლება, რაღაც უმჯობესდება, მაგრამ ამ ნაპრალს უნდა გადავახტეთ. ეკონომიკური ზრდა არ არის იმ დონისა, რომ ხალხის მდგომარეობა გაუმჯობესდეს. "ნაცმოძრაობამ" თავის დროზე აღიარა, რომ კეთილდღეობა ხალხამდე ვერ მიიტანა. სინამდვილეში, კეთილდღეობა უნდა დაიბადოს ხალხში, როგორც ყველა ნორმალურ ქვეყანაში ხდება. თითოეული მსხვილი ინვესტორი რჩება უცხოელ პირად და, უბრალოდ, მოგება გააქვს ამ ქვეყნიდან. ამგვარად, უცხოურ ინვესტიციებში კარგი არაფერია და პოლიტიკოსებმა ეს უნდა გააცნობიერონ“, - აცხადებს სოსო სიმონიშვილი და დასძენს: „ყოველდღიურობა, ჩვენი კვების რაციონი და მაცივარი "გვეუბნება", რომ გავღარიბდით, მაგრამ ხელისუფლება საპირისპიროში გვარწმუნებს. არავის დაუსახავს რეალურ მიზნად, რომ ვითარება გაუმჯობესდეს. ამაზე დღესდღეობით არავინ ზრუნავს“. 
საარსებო მინიმუმი უაზრო ციფრების რახარუხია - "საქსტატი" ითვლის ლენინის დეკრეტის დროინდელი მეთოდით" (რეზონანსი) 
ავტ.: თამუნა მუკბანიანი

სტატიის თანახმად, ქვეყანაში საარესებო მინიმუმის დათვლის მეთოდიკა, რომელსაც სტატისტიკის ეროვნული დეპარტამენტი აქვეყნებს, ეჭვქვეშ დგას. გარდა ამისა, ჩნდება კითხვა, საერთოდ რა საჭიროა მინიმუმის გამოთვლა იმ პირობებში, როცა არც სახელფასო მინიმუმი არსებობს, არც პენსია განისაზღვრება ამის მიხედვით და საერთოდაც, მთავრობასაც არ აქვს არანაირი ინტერესი ამ მონაცემების მიმართ.

აკადემიკოსი პაატა კოღუაშვილი ამბობს, რომ სტატისტიკის სამსახურის მიერ წარმოდგენილი ციფრები რეალობას მოწყვეტილია, ხოლო მეთოდოლოგია ლენინის მიერ გამოშვებული დეკრეტის დროინდელია. მეთოდიკის შეცვლასთან ერთად, უნდა შემუშავდეს სამთავრობო პროგრამაც, რომლის საფუძველზე რეალურ საარსებო მინიმუმზე ნაკლები არ იქნება პენსია და ხელფასი.

ანალიტიკოსი მერაბ ჯანიაშვილი პირდაპირ ამბობს, რომ საარსებო მინიმუმის დადგენილ მაჩვენებლებს საერთო არაფერი აქვს ქვეყანაში არსებულ რეალურ სურათთან, რადგან ამ თანხით არსებობა შეუძლებელია. გარდა ამისა, საქართველოში მოქმედი კანონმდებლობით, საარსებო მინიმუმის მეშვეობით არაფერი განისაზღვრება და ამიტომ მისი დაანგარიშებაც აზრს მოკლებულია და მხოლოდ "საგარეო" მოხმარებისათვის ხდება.

მოსახლეობა ყოველ წელს ნახევარი მილიარდი ლარის ქონებას კარგავს - მარტო ბანკებმა შარშან 210 მლნ ლარის ქონება მიისაკუთრეს, მევახშეებმა და მიკროსაფინანსოებმა - უფრო მეტი (რეზონანსი) 

ავტ.: ნათია ლომიძე

გამოცემის ცნობით, სხვადასხვა საფინანსო კომპანიისა და კერძო პირების მიერ დასაკუთრებული ქონება ყოველ წელს ასეულობით მილიონ ლარს აღწევს. მხოლოდ კომერციული ბანკების მიერ დასაკუთრებული ქონების წილი, ბოლო მონაცემის მიხედვით, 210 მლნ ლარს გაუტოლდა. მიკროსაფინანსოები და მევახშეები, ჯამში, გაცილებით მეტი ქონების რეალიზებას ახდენენ, ბოლო წლებში მინიმუმ 2/3-ს ისინი ისაკუთრებენ. აქედან გამომდინარე, შეიძლება ითქვას, რომ 2017 წელს სხვადასხვა ფინანსური ჯგუფის მიერ დასაკუთრებული ქონების მოცულობა ნახევარი მილიარდი ლარის ფარგლებში იქნებოდა.

სპეციალისტები აცხადებენ, რომ სიტუაცია საკმაოდ რთულია და არსებული რეალობა გადახდისუუნარო მოსახლეობას კიდევ უფრო მეტად გაზრდის. 

ვლადიკავკაზელმა ისტორიკოსმა მოხევეები ოსებად გამოაცხადა, ყაზბეგი კი - ოსურ ქალაქად (რეზონანსი) 

ავტ.: ეკატერინე ბასილაია

"არანაირი ქართველი მოხევეები ბუნებაში არ არსებობენ, ისინი ეთნიკურად ოსები არიან", - ამტკიცებს ჩრდილოეთ ოსეთში მოღვაწე ერთ-ერთი ავტორიტეტი ისტორიკოსი, პიოტს კოზაევი, რომელიც ადგილობრივ ტელევიზიასთან საუბრისას ამბობს, რომ ყაზბეგის ხეობა ისტორიულად მთლიანად ოსებით იყო დასახლებული, მაგრამ მე-19 საუკუნეში ქართველებმა ისინი აიძულეს, ქართველ მოხევეებად ჩაწერილიყვნენ.

ისტორიკოსი ასევე აცხადებს, რომ ქართველი მწერალი ალექსანდრე ყაზბეგიც ეროვნებით ოსი იყო.

ამ განცხადების პასუხად ისტორიის მეცნიერებათა დოქტორი, ეთნოლოგი როლანდ თოფჩიშვილი ამბობს, რომ ოსებმა ისტორიის გაყალბება ჯერ კიდევ 1920-იანი წლებიდან დაიწყეს, თუმცა უკანასკნელი 20-25 წლის განმავლობაში რა გაყალბებაც მიმდინარეობს, ეს ყველა ზღვარს სცდება და მიზანი ისაა, ქართული ტერიტორიის მითვისების სურვილი ისტორიით "გაამართლონ".
ახალი თაობა 

გიორგი კვირიკაშვილი: მნიშვნელოვანია, რომ ახალი ენერგია შემოვიდეს ქართულ პოლიტიკაში (ახალი თაობა) 

საქართველოს პრემიერ-მინისტრმა გიორგი კვირიკაშვილმა ადგილობრივი თვითმმართველობის პირველი ახალგაზრდული ფორუმის მონაწილეებს სიტყვით მიმართა. ქვეყნის მასშტაბით, 64 მუნიციპალიტეტის საკრებულოს ახალგაზრდა წევრებს მთავრობის მეთაურმა ფორუმის დაარსება მიულოცა და აღნიშნა, რომ ქართულ პოლიტიკაში ახალი ენერგია ძალიან მნიშვნელოვანია. პრემიერის თქმით, 2017 წლის ადგილობრივი თვითმმართველობის არჩევნებზე საკრებულოების შემადგენლობები საგრძნობლად გაახალგაზრდავდა, რაც კარგი ტენდენციაა. 

გიორგი კვირიკაშვილის თქმით, ახალი იდეებისადმი გახსნილობა არის ის, რაც ქვეყანას სწრაფ განვითარებას, მოსახლეობას კი კეთილდღეობას მოუტანს. 

ლევან ხაბეიშვილი გიორგი კვირიკაშვილს უჩივის (ახალი თაობა) 
ავტ.: შორენა მარსაგიშვილი 

საკრებულოს დეპუტატი ლევან ხაბეიშვილი აუდიტის სამსახურს პრემიერ-მინისტრისა და მისი მამის, ჯემალ კვირიკაშვილის შემოსავლების შესწავლას სთხოვს. ხაბეიშვილის განცხადებით, პრემიერ-მინისტრს დეკლარაციაში მითითებული აქვს, რომ მას მამამ 50 000 დოლარი აჩუქა, რაც კითხვის ნიშნებს აჩენს. ლევან ხაბეიშვილის ვარაუდით, როგორც ჩანს, „ქართული ოცნების“ წევრებმა „იაფფასიან ტრიუკს“ მიმართეს და გადაწყვიტეს, რომ არაოფიციალური თანხები დეკლარაციაში საჩუქრად მიეთითებინათ, რათა წინა წლებისგან განსხვავებით, გასავალი შემოსავალზე რამდენჯერმე მეტი აღარ ყოფილიყო. 

„ნაციონალური მოძრაობის“ წევრი იხსენებს, რომ კითხვებს პრემიერ-მინისტრის 2016 წლის დეკლარაციაც აჩენდა, სადაც გიორგი კვირიკაშვილისა და მისი მეუღლის წლიურ შემოსავლად 83 000 ლარი იყო მითითებული, გასავალი კი 200 000 ლარს აღწევდა. ხაბეიშვილის თქმით, მან ამ საკითხზე გამოძიების დაწყების მიზნით პროკურატურასაც მიმართა, თუმცა, საქმე თაროზე შემოდეს. 

„წარმოიდგინეთ, რა მოხდებოდა საქართველო რომ ნორმალური ქვეყანა ყოფილიყო. ამ ინფორმაციის გავრცელებისთანავე, პრემიერი თანამდებობას დატოვებდა. ამან, ვითომც არაფერი, გააგრძელა თანამდებობაზე ყოფნა, პარლამენტის წევრებს დაუწყო გინება და არც მორიგ სკანდალს მოერიდა, როცა დეკლარაციაში მამის მიერ ნაჩუქარი 50 000 დოლარი მიუთითა“, - აცხადებს ხაბეიშვილი. 

გამოცემა წერს, რომ საკრებულოს დეპუტატის ბრალდებებმა უმრავლესობის წევრები ისე აღაშფოთა, გია ვოლსკიმ ვერც კი გაიხსენა ვინ არის ლევან ხაბეიშვილი. ამის მიუხედავად, დეპუტატმა განმარტება გააკეთა, რომ გიორგი კვირიკაშვილის მამა ჯერ კიდევ „ქართული ოცნების“ მთავრობაში მოსვლამდე იყო სასოფლო-სამეურნეო ბიზნესით დაკავებული და მნიშვნელოვან ეკონომიკურ პროექტს ახორციელებდა, შესაბამისად,  ის არ არის ადამიანი, რომელიც მხოლოდ პენსიით ცხოვრობს. – „უზნეოს უზნეობა ელანდებოდა“, - აცხადებს ვოლკი. 

„ხელისუფლება აუცილებლად შეიცვლება“ - რომან გოცირიძე: „ოცნება“  მუხთარლის საქმეზე პასუხს აგებს (ახალი თაობა) 

ავტ.: ნონა ცაბაძე 

ინტერვიუ რომან გოცირიძესთან 

რომან გოცირიძე დარწმუნებულია, რომ აფგან მუხთარლის გაკეთებული განცხადებები სიმართლეს შეესაბამება და აზერბაიჯანელი ჟურნალისტის გატაცება ხელისუფლების ძალისხმევით მოხდა. გოცირიძის თქმით, თუკი საქართველოს მთავრობა უდანაშაულოა, სწორედ ხელისუფლების ინტერესშია გამოძიების დასრულება და გარკვევა ვინ ჩაიდინა ეს ყველაფერი, მაგრამ ამ საქმის მიჩქმალვა მიზანმიმართულად მიმდინარეობს, რადგან მთავრობა საკუთარ დანაშაულს ვერ გამოიძიებს. საპარლამენტო უმცირესობის წარმომადგენლის აზრით, ერთადერთი ორგანო, რომელსაც დღეს ამ საქმის გამოძიების რესურსი აქვს, დამოუკიდებელი საგამოძიებო კომისიაა, თუმცა, მის შექმნას უმრავლესობა ეწინააღმდეგება. 
„სად არის ის 100 კამერა, რომელიც მისი დაკავებიდან საზღვარზე მიყვანამდე უნდა ყოფილიყო ჩანაწერების სახით?! რატომ განადგურდა ასივე კამერაში ინფორმაცია?! მეორე მხრივ, როდესაც ამბობს, რომ ეს გადაწყვეტილება მიღებულია კვირიკაშვილის მიერ, შეუძლებელია, რომ ეს კვირიკაშვილს ეს გადაწყვეტილება მიეღო ივანიშვილთან შეთანხმების გარეშე“, - აცხადებს რომან გოცირიძე და დასძენს, რომ საერთაშორისო საზოგადოებას ეს ფაქტი არ მიავიწყდება. 
რომან გოცირიძე ინტერვიუში ხაზს უსვამს, რომ ადრე თუ გვიან ხელისუფლება აუცილებლად შეიცვლება და „ქართული ოცნების“ წევრები ჩადენილი ქმედების გამო სასამართლოს წინაშე აგებენ პასუხს.
ნიკა მელია: თუ საპრეზიდენტო არჩევნებს წააგებს, ხელისუფლება ჩამოიშლება  - „დღეს ოპოზიციის ერთობას ალტერნატივა არ აქვს“ (ახალი თაობა) 

ავტ.: ნათია ხურცილავა 

ინტერვიუ ნიკა მელიასთან 

ნიკა მელიას განცხადებით, ოპოზიციური ერთობის შექმნის გარეშე „საშოვარზე მოსული“ ხელისუფლების დამარცხება ვერ მოხერხდება, ამიტომ, პარტიებმა ამბიციები გვერდით უნდა გადადონ და ყოველდღიურ რეჟიმში დაიწყოს კონსულტაციები, თუ რა ფორმატში მოხდება ერთიანი კანდიდატის შერჩევა. „ნაციონალური მოძრაობის“ ერთ-ერთი ლიდერი ადასტურებს, რომ ცალკეულ პარტიებთან კონსულტაციები უკვე დაწყებულია. 
„როგორ გგონიათ, თუ საპრეზიდენტო არჩევნებში ხელისუფლება დამარცხდება ამას რა მოჰყვება?! ხელისუფლება ჩამოიშლება დომინოს პრინციპით. ნებისმიერ არჩევნებში დამარცხების შემდეგ ხელისუფლება, რომელიც არაფერზე არ დგას, გარდა ბიძინა ივანიშვილის ფულისა, ჩამოიშლება“, - აცხადებს მელია. 
გიგა ბუკია: ოპოზიცია ერთიან  პრეზიდენტობის კანდიდატს ვერ წამოაყენებს - „ვიზალიბერალიზაციის წესების დარღვევისთვის ფინანსურ სანქციებს ვერ ავამოქმედებთ“ (ახალი თაობა) 
ავტ.: მარიამ მჭედლიშვილი 

ინტერვიუ გიგა ბუკიასთან 

გიგი ბუკია „ახალ თაობასთან“ ინტერვიუში  ბოლო დროის აქტუალურ თემებზე საუბრობს და მიიჩნევს, რომ აფგან მუხთარლის საქმესა და პანკისის სპეცოპერაციაზე ამ დროისთვის პარლამენტში საგამოძიებო კომისიის შექმნის საჭიროება არ არსებობს, რადგან გამოძიება ორივე საქმეზე მიმდინარეობს. მისი თქმით, „ნაციონალური მოძრაობა“ ამ თემებს ხმაურის ასატეხად იყენებს და სახელმწიფოს ინტერესებს არ ითვალისწინებს. 
რაც შეეხება თავად მუხთარლის, ბუკია მიიჩნევს, რომ საქართველოს ხელისუფლებისთვის გატაცების დაბრალებით ჟურნალისტი თემისთვის აქტუალობის შეძენას ცდილობს და ამ შემთხვევამდე ქართულმა საზოგადოებამ საერთოდ არ იცოდა მისი ვინაობა. 
საპარლამენტო უმრავლესობის წარმომადგენელი ოპოზიციურ ერთობასაც განიხილავს და ფიქრობს, რომ პარტიებს ერთიანი კანდიდატის არც სურვილი აქვთ და არც შესაძლებლობა. 

რესპონდენტი ვიზალიბერალიზაციის წესების დარღვევაზეც ამახვილებს ყურადღებას და ამბობს, რომ ამ საკითხზე შესაბამისი უწყებები მუშაობენ, რომლებიც გარკვეული სანქციების შემოღების ალბათობასაც გულისხმობს, თუმცა, გიგა ბუკიას აზრით, პასუხისმგებლობა საზოგადოებამაც უნდა აიღოს და გაიაზროს რა მოჰყვება მისი მხრიდან წესების დარღვევას. 
მიხეილ სააკაშვილი პოლონეთში გააძევეს (ახალი თაობა) 

ავტ.: შორენა მარსაგიშვილი 

„ახალი თაობა“ მკითხველს მიხეილ სააკაშვილის დაკავების დეტალებს აცნობს. როგორც გამოცემა იტყობინება, საქართველოს ექსპრეზიდენტი რესტორან „სულგუნში“ რამდენიმე ადამიანთან ერთად სადილობდა, რა დროსაც შენობაში სპეცრაზმი შევიდა და მიხეილ სააკაშვილი აიყვანა. გავრცელებული ინფორმაციით, სააკაშვილი გაქცევას სამზარეულოდან ცდილობდა, თუმცა, ვერ მოახერხა. 

სტატიაში ნათქვამია, რომ როგორც ჩანს, მიხეილ სააკაშვილს სერიოზული ხალხი აწვდის უკრაინის სპეცსამსახურებიდან ინფორმაციას, რადგან დაკავებამდე მან უკვე იცოდა ექსტრადირების ნაცვლად, მისი ქვეყნიდან გაძევება იგეგმებოდა. ეს ინფორმაცია მალევე დადასტურდა და სააკაშვილი ჩარტერული რეისით პოლონეთში გადაიყვანეს. საქართველოს მესამე პრეზიდენტის მიღებაზე განცხადება პოლონეთის საგარეო უწყებამ უკვე გაავრცელა. 
ჟურნალისტი წერს, რომ საქართველოს ხელისუფლება მიხეილ სააკაშვილის სამშობლოში ექსტრადირებით დაინტერესებული არ არის. 

ტრისტან წითელაშვილის ინფორმაციით, საქართველოს ხელისუფლების მაღალჩინოსნებმა უკრაინას სთხოვეს მიხეილ სააკაშვილი დაკავების შემთხვევაში არ დაიწყოს ექსტრადირების პროცედურა და ის სადმე სხვა ქვეყანაში გადაიყვანონ. 
ანალიტიკოსი გოჩა მირცხულავა მიიჩნევს, რომ ხელისუფლებამ უკრაინაში საპროტესტო ნოტა უნდა გაგზავნოს, რადგან ექსპრეზიდენტის პოლონეთში გაძევებით ოფიციალურმა კიევმა „საქართველო დააიგნორა“. 

